
Vilmund Jacobsen

Seinastu fimm árini er talið 
av fiskimonnum við føroysk­
um skipum minkað úr 1.087 í 
2006 niður í 775 í 2010. Hetta 
er ein minking við tilsamans 
312 monnum.  

Tað vísir roknskapar­
greining, sum grannskoðara­
felagið Nota hevur gjørt. 

Tað eru línuskipini, sum 
framvegis hava flestu menn­
inar umborð, næstir teimum 
koma partrolarar og síðan 
uppisjóvarskip.  

Stór minking
- Ársverkini eru minkað á 
hvørjum ári, og tað er talið 
av skipum eisini.

Tað segði Bjarni Arnason, 
ið stóð fyri framløguni vegna 
Nota.  

Hann legði aftrat, at bara 
árini 2009 til 2010 er talið 
av størvum í føroyska fiski­
skipaflotanum minkað við 
11,1%.  

Í 2006 vóru tilsamans 
86 skip við í greiningini hjá 
Nota. Í 2010 er talið bert 67 - 
ella 19 færri.  

Greiningin fevnir um 
fiskiskip, sum eru størri enn 
110 tons - ella skip, ið hava 
eina maskinorku, sum er yvir 
400 HK.

Sæst aftur
Jan Højgaard, formaður í 
Føroya Fiskimannafelag, 
heldur, at hetta eru keðilig 

tøl, nú felagið, sum hann um­
boðar, fyllir 100 ár í dag.

- Ja, gongdin í fiskiskipa­
flotanum við færri skip­
um og færri fiskimonnum 
sæst aftur í búskapinum. 
Tað eru færri herðar at 
bera samfelagsraksturin, og 
minkandi talið av fiskimon­
num sæst eisini aftur í inn­
tøkunum hjá felagnum.

Formaðurin í Føroya 
Fiskimannafelag vísir á, at 
eitt eru tey størv, sum eru í 
fiskiveiði á havinum. Annað 
eru teir ringvirkningar, sum 
fyrsta liðið í fiskivinnuni 
skapar kring um seg í sam­
felagnum.

Stríð og strev
- Tosað verður um at aktivera 
fólk og kanska serliga ung­
dóm, men tað nyttar so lítið 

bara at fylla hesi inn á al­
mennar stovnar og skriv­
stovur. Fyri samfelagið 
hevði tað verið betri, um 
hesi fólk – ella fleiri teirra 
– vórðu aktiverað í vinnuni 
sum framleiðir. Eg trúgvi, 
at høvdu vit 200 fólk aftrat 
í veiði-og framleiðsluliðnum, 
hevði hetta givið ringvirkn­
ingar til eini 400-500 fólk 
aftrat.

Jan Højgaard heldur tað 
vera trupult at spáa um 
framtíðina, nú felagið, sum 
hann varðar av, fyllir 100 ár 
í dag.

- Men vit gera okkum í 
øllum førum út til at stríðast 
og strevast, sigur felagsfor­
maðurin í stuttari viðmerk­
ing á 100 ára degnum hjá 
Føroya Fiskimannafelag.

vilmund@sosialurin.fo

Vilmund Jacobsen

Tá Sosialurin í morgun tosaði 
við Jan Højgaard, formann í 
Føroya Fiskimannafelag, 
trúði hann ikki rættiliga, at 
Jacob Vestergaard veruliga 

er skippaður sum lands­
stýrismaður og fiskimála­
ráðharri.

- Lat meg fyrst fáa tað 
váttað, áðrenn eg geri nakrar 
serligar viðmerkingar til, at 
hann ikki longur skal umsita 

fiskivinnumál í landsstýri­
num, segði felagsformaðurin.

Virðing um mannin
Jan Højgaard hevði kortini 
hug at siga, at tað er slíkum 
monnum, sum Jacobi Vester­

gaard, ið føroyska samfelagið 
hevur brúk fyri í løtuni.

- Jacob er ógvuliga skila­
góður og djarvur, og í sínum 
starvi sum fiskimálaráðharri 
var hann heitur talsmaður 
fyri, at fiskimenn og reiðarar 
ganga hond í hond og fáa 
sum mest burtur úr. Tað eru 
”typur” sum Jacob, ið sam­
felagið hevur brúk fyri í 
løtuni, og eg havi stóra virð­
ing fyri manninum, sigur 
Jan.

Hann legði aftrat, at Jacob 
Vestergaard avgjørt eigur sín 

stóra lut í, at Fólkaflokkurin 
fekk eitt so gott løgtingsval.

- Ja, eg trúgvi, at tað ikki 
minst var hansara arbeiði, 
áhaldni og treiskni sum 
fiskimálaráðharri, ið gjørdi, 

at flokkurin kom so væl 
burtur úr valinum, sigur Jan 
Højgaard, formaður í Føroya 
Fiskimannafelag.

vilmund@sosialurin.fo

Færri fiskimenn og f ærri inntøkur
- Tað sæst aftur í búskapinum, at færri herðar 
eru at bera samfelagið, nú talið av fiskimonnum 
er so nógv minkað. Hetta sæst eisini aftur í 
inntøkunum hjá felagnum, sigur Jan Højgaard, 
formaður í Føroya Fiskimannafelag

Jacob djarvur fiskimála ráðharri
- Eg hevði stóra virðing fyri Jacobi Vestergaard sum 
fiskimálaráðharra. Hann er djarvur, ógvuliga skilagóður 
og heitur talsmaður fyri, at fiskimenn og reiðarar 
draga somu línu fyri at fáa sum mest burtur úr, sigur 
Jan Højgaard, formaður í Føroya Fiskimannafelag

tað eru »typur« sum 
Jacob Vestergaard, ið 
samfelagið hevur brúk 
fyri í løtuni
JAN HØJGAARD

- Vit gera okkum út til at stríðast og strevast, 
sigur formaðurin í Føroya Fiskimannafelag 

á 100 ára degnum hjá felagnum

tosað verður um 
at aktivera fólk, men 
tað nyttar so lítið 
bara at fylla hesi inn á 
almennar skrivstovur 
og stovnar
JAN HØJGAARD


